
Suediak abiatu du iraultza berdea 

Datozen hamarkadotan petrolioaren menpekotasunetik askatzeko egitasmoa prestatzen ari da Stockholmeko gobernua .

Edu Lartzanguren - DONOSTIA 

Nola askatu petrolioaren diktaduratik? Urre beltzaren menpekotasuna hausteko beharraz mintzatu zen joan den astean Ameriketako Estatu Batuetako presidente George Bush. Petrolio merkearen aroaren amaieraren hasieran gaudelako, alde batetik, eta karbono dioxido isuriak murrizteko beharra dagoelako, mendebaldeko ekonomia petrolio goseak beste larretan batzuetan bazkatzen jartzeko moduaz hausnartzen hasi dira agintariak. AEBetan erretorika dena egitasmo bilakatu dute Europako iparraldean. Suediako Gobernuak abiatu du iraultza berdea. Hurrengo hamarkadetan Suediako ekonomia petroliotik askatzeko saioa hasi dute. 

«Petrolioarekiko dependentzia 2020rako hautsiko dugu», esan zuen joan den astean Garapen Iraunkorraren ministroak, Mona Sahlinek. «Erregai fosilik gabeko Suediak sekulako abantailak lituzke, besteak beste petrolioaren salneurrien gora beheraren kaltea murrizteko», gaineratu zuen. 

Aditu talde bat eratu du Suediako Gobernuak independentzia egitasmoa gauzatzeko: Petrolioarekiko Independentzia Batzordea. Goran Persson lehen ministroa da batzordearen presidentea baina Stockholmeko gobernuko eledunek beste izen bat seinalatu diote berriari: Stefan Edman biologoa, batzordeko idazkari nagusia, egitasmoaren atzean dagoen burmuina, eta «jenio hutsa», eledunaren arabera. 

Hasteko, zehaztapen bat egin du Edmanek: «Ezin da petrolioa erabat baztertu 15 urtetan, gu pragmatikoak gara. Edonola ere, oso muturreko lana egin nahi dugu honetan». Stockholmetik telefonoz mintzo da. Edmanek dioenez, ez dakit noiz lor daitekeen petrolioarekiko independentzia osoa. Egun, Suediaren energia beharren %35 betetzen ditu petrolioak, batez ere garraioaren alorrean, eta, askoz gutxiago, berokuntzan. Hirugarren alorra industria da. «Etxeetako berokuntzan ez da petroliorik erabiliko 2020. urterako. Industriaren alorrean lor dezakegu petroliorik ez erabiltzea lan prozesuetan, baina jarraituko dugu erabiltzen lehengai gisa, plastikoak egiteko, esaterako. Inork ez daki munduan plastikoa petroliorik gabe egiten egun ekoizten den kopuruetan». 

Garraioan dago koska 

Petrolioaren erabilera murrizteko orduan arazo nagusia garraioa da herrialde guztientzat. «Arazo horri ekiteko lau estrategia ditugu: lehena, teknologia oso eraginkorra erabiltzea da. Hau da, erregai gutxiago behar duten autoak. Bigarrena: petrolioa energia berriztagarriekin ordezkatzea. Hirugarrena: garraio publikoa. Merkeago eta erakargarriago egin nahi dugu garraio publikoa. Laugarrena: eguneroko bizimoduak aldatzea». 

Batzordeko adituek uste dutenez, estrategia hauek elkartuta, 20 edo 25 urtean petrolioaren bi heren ordezka dezakete, «agian gehiago». Zenbatekoak kalkulatzen ibiltzea «okerreko debatea» litzateke Edmanentzat: «Ehunekoen debatea egingo genuke, teknologiaz eta neurriaz hitz egin beharrean».Batzordea energia beharrak jaisteaz mintzo da, baina nola izango da hori egitea posible joera guztiek erakusten dutenean energiaren kontsumoak gora egingo duela datozen urteotan?Edmanek gaia horrela planteatzea arbuiatzen du. «Bistan da Europan auto gehiago egongo direla etorkizunean, baina gero eta eraginkorragoak izango dira. Egun badituzu autoak gasolinaren erdia behar dutenak, duela hamar urtekoekin konparatuta. Mundu osoan, baita Txina eta Indian ere, handituko da auto kopurua, baina auto bakoitzak gutxiago gastatuko du».Teknologian du fedea Suediako Gobernuaren aholkulariak. Esaterako, etxeak berotzeko eta isolatzeko sistema berrietan. «Leiho adimentsuak dira adibide: kristal berezi batzuk dituzte beiraren barruan, eta horiek galarazten dute gela barruko beroak kanpora ihes egitea».Baina teknologiak mugak ditu, soilik puntu bateraino murriztu ahalko du kontsumoa. «Hor sartzen da bigarren puntua: energia berriztagarriak. Eraginkortasuna areagotzea baino zailagoa da hau, egun ez daudelako aukera asko. Baina egongo dira». Egurra gas bihurtu eta erregai eraginkorrak lortzeko sistemaz mintzo da Edman. «Hiruzpalau urtetan dimetil eterra (DME) izango dugu, kamioientzat. Volvo gure auto konpainia handia oso interesatuta dago horretan». 

Ekogarraioa bai, nuklearrik ez 

Alor publikoan autobus eta tren zerbitzuak hobetzeko beharra aipatu du Edmanek. Alor pribatuan ere neurri asko daudela dio, «eguneroko kontuak dira eta oso eraginkorrak: produktuen eta pertsonen garraioan asko hobetu daiteke logistika. Ekogarraioa esaten diogu horri. Kilometroko zergak ezar daitezke, kamioia zein eraginkorra den kontuan hartuta, erabiltzen duen erregaia, eta abar. Ibilgailu onak eta ingurumenarentzat hoberenak diren erregaiak erabiliz gero, ez da zergarik ordainduko edo oso txikia izango da. Horrez gain, askoz hobeto koordinatu beharko da errepidez, trenez eta isatsontziz eginiko garraioa. Logistika hobetzea da kontua». Horretarako Europa osorako arauak jartzea. 

Zentral nuklearrak berriz bultzatzen saiatzeko erabiltzen ari da Kyotoko protokoloaren uhina lobby atomikoa. Suediak abantaila bat dauka horretan, han ez delako ez du petroliorik erabiltzen argindarra sortzeko. Argindar guztia zentral nuklear eta hidroelektrikoetatik dator. «Beraz ez dugu zertan petrolioa uranioarekin ordezkatzearen inguruko eztabaidarik», dio Edmanek. Zentral nuklear gehiago egitea ez dela konponbidea gaineratzen du, mundu osoan oso ehuneko txikia da fisioaren bidez lortzen den argindarra. «Petrolioa ordezkatu behar bada, energia atomikoak denbora eta diru gehiegi hartuko ditu, eta soilik hein txiki batean ordezkatu ahalko du petrolioa. Ez da soluzio ona nire ustez». Horren ordez, erregai pilen teknologia proposatzen du adituak. Askoz eskala txikiagokoa da, ez da dinosauro nuklearrak bezain konplikatua. «Indar nuklearrak historiako atal labur bat bete du, geroan askoz teknologia hobeak izango ditugu».Suediaren beste abantaila: baso handiak ditu eta populazioa txikia da (8 milioi), erlatiboki. Suediako eredua beste herrialdeetara esportatzea zaila dirudi beraz.«Basoetatik edo nekazal lurretatik biomasa handiak eskuragarri dituzten herrialdeek, antzeko eredua ezar dezakete. Europako herrialde batzuk, ordea, ezingo dute halakorik egin basorik ez dutelako, Herbehereak, esaterako». Edonola ere, herrialde bakoitzak bere bidea bilatu behar duela uste du Edmanek. 

Bizimodua aldatu 

Suedia ez dago bakarrik ahalegin honetan. Islandiak 2050. urteko epea ezarri dio bere buruari, hango ibilgailu eta ontzi guztiak erregai pilaren teknologiarekin hidrogenoz mugi daitezen. Horretarako baliabide handia du Islandiak lurrazpiko beroak emaniko energia geotermikoan. Brasilen ere asmoa dute bost urtetan garraioaren %80a azukre kanaberatik ateratako etil alkoholez mugitzeko. 

Baina Edmanek buruan duena, harantzago doa. Balore ez-materialetan oinarrituriko bizimodu sinpleagoaz mintzo da. Jendeak egungo bizi maila jaistea onartuko ote duen galdetuta, postalari buelta ematen dio Edmanek: «Mendebaldeko bizimoduak oso ongizate maila txikia du begiratzen baduzu ikuspuntu osoago batetik», dio. «Ikuspuntu materialistatik oso ongizate handia dago, bistan da, baina jendea estresaturik dago, gaixorik dago, bihotzeko gaitzak oso zabalduta daude. Hori ongizate maila txikia dela uste dut nik».Soluzioa proposatzen du: horrenbeste ondasun material kontsumitu beharrean jendeak material ez diren ondasunei heldu beharko lieke: kultura, artea, musika, hezkuntza, osasungintza... «Diru gehiago gastatuko balitz horretan, ingurumena ere asko hobetuko litzateke, material ez den kontsumo horrek askoz gutxiago kutsatzen duelako eta askoz energia gutxiago behar duelako». Estatuek zerga sistema aldatu behar dutela dio Suediako adituak. «Orain, orokorrean, ondasunak merkeagoak dira kultura edo beste ongizate zerbitzuak baino. Hori aldatzea proposatu diot nik Suediako Gobernuari. Jendeak ondasunak beharrean beste zerbitzu horiek gehiago erabiliko balitu, ona litzateke ingurumenarentzat, eta baita beraientzat ere». 

